	pitanu: 

	kini mali su dina'ingastat 

	siat predi opuru para 

	donat malus esemprus però 

	ki ddu giudikint po ebreu 

	no creu in donnia spesa 

	ma bilancit po su pani cotu 

	diversu bussa nò prenit 

	ne imoi e ne inzandu 

	

	candu si tenit su neu in cara 

	sa bellesa totu no si guastat 

	

	Monni : 

	Un'atru argumentu si tastat. 

	Cun s'ivitu de Gianni Mura. 

	Po onorai su contra e bo. 

	Cun collegas chi tenint fama. 

	Chi cantant a sa campidanesa. 

	E onorant su logu nostu. 

	S'unu e s'atru de donu ricu. 

	Dotaus de donu Celesti. 

	De cantadoris bistint pannu. 

	Assistius de su Venerandu. 

	

	Rima. 

	Candu est postu. de Mama natura. 

	Mannu o piticu sa bellesa no dda guastat. 

	Ledda: 

	Ledda a cantai impara 

	Innoi po fai su tanti 

	Po onorai custu ateneu 

	Po no lassai nemus delusu 

	E si bolis arziai in s'elicona 

	Fai beni rimas e sterrinas 

	E impegnai ti deppis a fundu 

	Innoi ce genti chi cumprendit 

	rima 

	Da rendit finas prus affascinanti 

	Segundu sa persona su neu in cara 

	Brabudu: 

	Torrendi in custa conferentza 

	su coru si prenit de cuntentu 

	e su ciorbeddu scidu stait 

	e a totu is collegas de bundadi 

	unu saludu francu ddis dò 

	ca in cust'era de tempus avara 

	a mantenni in saludi e usu 

	in donnia arrencon'e mundu 

	su cunfrontu est oportunu 

	

	Segundu sa cara chi dd'at tentu 

	unu in prus no fait diferentza 

	

	pitanu: 

	de Burcei su panorama 

	connosciu ch'èst' amirabili 

	Desa Serr'a du biri si bengat 

	finas a s'orizonti celesti 

	po bella vista sind'i consolint 

	sa prim'aurora spuntendi 

	cun coloris chi faint giostra 

	a sighiri finas a s'iscuru 

	

	puru notendi ch'è presentabili 

	po mostra d'olint chi tengat fama 

	Monni: 

	Si presentat sèriu e cumpostu. 

	Antoni Pani de Cuatu. 

	Unu campioni ddu ritengu. 

	Collega de Sanna Pascuali. 

	Allievu de Urru de Bruce. 

	E de Fideli Lai s'egégiu. 

	Dotau de ontelligèntzia. 

	Un'artista cumpletu ddu creu. 

	

	Rima. 

	Seu lègiu e mali fatu. 

	Ma sa cuscièntzia gei dda tengu a postu 

	Ledda: 

	Una brevi sosta 

	Ce stetiu in su programma 

	Po varius motivus si sustenit 

	Ma torraus a Su tratteni 

	Sa genti po soddisfai 

	Su cantu si onorit 

	Sa rima e sterrina sia giusta 

	In giogu ponendi sa menti 

	Rima 

	Cumenti porit otteni fama 

	Si custa mai benit esposta 

	Brabudu: 

	In s'antiga ìsula nostra 

	medas biddas funt sfregiadas 

	ca a is domus chi nci fiant 

	ddis ant fatu abusu 

	cun unu stili modernu feu 

	e progetistas pagu capacis 

	a su paesàgiu faint colliunu 

	costruendi in totu is collinas 

	

	Finas is facis prus famadas 

	calincunu neu ddu poniant in mostra 

	

	pitanu: 

	Unu babbu sfruttadori 

	chi de is fillus è nemigu 

	E po sei bussa prenit 

	Onestesa non d'imparat 

	senz'e duda ma ,,,però 

	portendidd'in prim'apellu 

	Non c'iat'ess'assoluzioni 

	mancu de sa mellus vesti 

	

	Si è bellu d'acrarat su sprigu 

	S'opinioni non tenit valori 

	

	Monni : 

	Sa fèmina prus futunada. 

	Est stètia Santa Maria. 

	No seu nendi frasi scionca. 

	De Cristu Santa Mama capaci. 

	In santidadi totu cumbinada. 

	De s'impènniu Maria no s'astenidi. 

	E po òrdini de su Rei Domini. 

	Su Spiritu Santu si incarnat intzandu 

	

	Rima 

	Candu tenit sa faci pulia. 

	S'òmini caminat a conca pesada. 

	Ledda: 

	Unu vantu si elargit 

	A su ciclista de terra nostra 

	Vittoria a depiu afflui 

	In terra spagnola po esponni 

	E giovunu e no benit stancu 

	De Aru giustu si sumat 

	Scriat prus de una pagini 

	In custu sport antigu 

	Rima 

	Su sprigu costumat a ponni in mostra 

	Immagini chi mancu a tui praxit 

	

	Brabudu: 

	Ariseru depeis sciri 

	ca apu disigiau mur'e arrù 

	e ndi bolemu arregolli 

	ma m'at nau un'amigu 

	o Franciscu no ddu sciast 

	ca ormai finas in Fonni 

	sa mura est sica che crapita 

	ca su fogu nci podis allui 

	

	E tui o Monni in su sprigu tuu 

	ita nc'iast a bolli biri 

	pitanu: 

	In su raccontu è de crei 

	Non fù personi magnanima 

	Po Manzoni Don Rodrigu 

	Diversu de sa parentella 

	Po cantu ligendidd'apunti 

	Mortu fiat de pesti 

	E is sùs maleficus giogus 

	falliant cun diversa resa 

	De Renzu e Lucia po fortuna 

	

	Is'ogus funti su sprigu de s'anima 

	Una bellesa è bella in tra sei 

	

	

	

	Monni : 

	Sa Palestina est in tribulia. 

	S'Israeli est su nemigu. 

	No nc'est paxi in cussa tzona. 

	Ne po s'antzianu ne po su pipiu. 

	Funti de annus duella -duella. 

	E chi lompat sa paxi no creu. 

	Ma chi prestu no cambiat luna. 

	In vacantza prus no nci andu. 

	E sa vacantza dda dirotu. 

	

	Rima. 

	Candu deu mi biu in su sprigu. 

	Notu una bella persona pulia. 

	Ledda: 

	Adessi pittica sa domixedda 

	Ma ci stainti is sposus novellus 

	Crisi aici mai se connottu 

	Ne in custu e altrus logus 

	Ma s'omini prenu de virtudi 

	Narat bastit ki accoglienti siat 

	Cumenti narat nonnu bonanima 

	Basti chi no ci siat spiferu 

	Rima 

	Luciferu teniat ogus bellus 

	Ma s'anima fudi tottu niedda 

	

	Brabudu: 

	Su turismu est biendiddu cresci 

	totu sa zona de Armùngia 

	ca a su turista chi dda bisitat 

	no ddi parit bidda strambeca 

	ca ingunis de Lussu s'audaci 

	at tentu orìgini s'aredeu 

	cuddu Emìliu chi donnia tribuna 

	at dominau de sa sarda scena 

	

	Sen'e neu peca o frùngia 

	una faci si coitat a scarèsci 

	

	pitanu: 

	disponit pezzu po pezzu 

	su maistu a s'arti deditu 

	non s'illudit non si prenit 

	De boria po is pregius suus 

	e donnia 'opera valutada 

	di benit po sa finesa 

	e su geniu è de cumprendi 

	po donu de bella fortuna 

	

	una bellesa prusu de meritu 

	send'esaltada otenit disprezzu 

	Monni : 

	In is poeticas cantata. 

	Mancu Brabudu biu ca sudat. 

	De rimas tenit scortas. 

	E onorat su cantu e sei. 

	Cun isssu mi tocat chi gherri. 

	E ddu fatzu cun delicadesa. 

	Mancu Ledda si distrait. 

	Ca est de is mentis dotas. 

	

	Rima. 

	Abotas sa bellesa gei agiudat. 

	Ti fait aberri is portas serradas. 

	Ledda: 

	M'esti toccau a terza manu 

	E pitanu inizia sa cantada 

	Monni a segundu cun coraggiu 

	Brabudu a ultimu bandat 

	Ma nemus usat superogna 

	Sia nau cun tottu franchesa 

	No cesti perunu interessu 

	E s'agiudit sa fortuna 

	Rima 

	Una bellesa andat valutada 

	In su cumplessu de dogna personaggiu umanu 

	

	Brabudu: 

	Candu lompit s'ora de dromiri 

	sa manta tocat a sterri 

	discantzosamenti po podi cuncepi 

	bellus bisus de lebias alas 

	cun is arregordus chi teniast 

	ma capitat puru a bortas 

	chi de bolai in artu sonni 

	scidendimì de arrepenti atesti 

	cun cudda sentzatzioni de nc'arrui 

	

	Ma nc'est portas malas a oberri 

	tui o monni d'iast a depi sciri 

	

	pitanu: 

	Unu de is fradis Cabiddus 

	Dhanti mortu diora 

	Tottu vida furendi 

	Avesu a sattai cancellus 

	Nd'adessi lassau esemprus 

	Mellus si fessint cìtius 

	Su nomini fendi rinverdi 

	A sonestu fendi sfreggius 

	Su trotu po legittimai 

	

	Is leggius amitius is bellus in fora 

	Bai perdi tempus castiendiddus 

	Monni : 

	De Calcutta Madre Teresa. 

	Dotada de Celestiali donu. 

	Cun is Santus modus suus. 

	A is bisongiosus donada ristoru. 

	Cun is autoridadis si cunfrontat. 

	Po donai a su pòburu dinnidadi. 

	Rispetendi sa Divina lei 

	Cun fortza e corágiu chene timoria. 

	

	Rima. 

	Sa simpatia s'onestadi e su coru bonu. 

	Po mei contat prus de sa bellesa. 

	Ledda: 

	Po unu viaggiu de prexeri 

	Mi giru su continenti 

	E po pigai bona aria 

	Val d'Aosta si sciri 

	Esti logu bellu e scaltru 

	Bellu puru su toscanu logu 

	De birdi no e digiunu 

	Du nau foras de menzogna 

	Rima 

	Dogna ogu biri differenti 

	De s'unu a s'altru varia su pareri 

	Brabudu: 

	In ierru anantis a su fogu 

	o pastori ti nci tratenis 

	preparendi casu arridau 

	acumpangiau de s'acua ardenti 

	e sa vida ti passat ananti 

	pensendi a mulleri e a fradis 

	e a sa domu tua cara 

	chi sceti in bisu ti dda gustas 

	

	Custas calidadis certamenti ddas tenis 

	ma nara si t'ant portau a logu 

	

	pitanu: 

	No in Nurri mancu in Orroli 

	funt'is intaliadoris espertus 

	Senza de duda nisciuna 

	Nd'ad'in Isili e atrus logus 

	Po fai operas chi adornanta 

	sa domu in castangia, in nuxi 

	po prestigiu de sa Sardidadi 

	millenaria s'arti sighendi 

	

	

	cind'at chi sonnant a ogus obertus 

	neghendi sa luxi de lun'e de soli 

	

	Monni : 

	Potzu cantai finas a obresci. 

	Chi m'assistit su donu. 

	Cun Pitanu s'argumentu tratu. 

	E in su chi potzu deu dd'assistu. 

	Ledda si dimostrat brillanti. 

	E mancu Brabudu si dimostrat digiunu. 

	No ddu timit su punta susu. 

	Ca tenit poèticu talentu. 

	Ma sigaus puru trancuillus. 

	A Pitanu ca est issu su capu. 

	

	Rima 

	Apu tentu unu maistu bonu. 

	E is consillus susu m'anti fatu cresci. 

	Ledda: 

	Sparessat in tottu su mali 

	E guvernat sempri s'armonia 

	in custu e in dogna terresti 

	Ka de paxi esti su scoppu 

	E ci siat prus onestat 

	E de lottai no si privinti 

	Is'idealis tenganta strintus 

	Ki funti de bonu refertus 

	Rima 

	Certus bivinti de troppu fantasia 

	Convintus ki sa realtat esti uguali 

	Brabudu: 

	No ndi scris fueddus grussus 

	e is mutetus no fais strintus 

	po cussu o Monni t'ammiru 

	perou una cosa ti dd'apunti 

	ca candu sa musa t'ispirat 

	allogaddas is bonas dotrinas 

	ca po no depi girai in tundu 

	a bortas est mellus a fai s'aresti 

	

	Nci nd'est finas chi sunt cumbintus 

	chi su mundu girat a giru de cussus 

	

	

	pitanu: 

	non di comitit de sacrilegiu 

	chin'arrexonat e cumprendit 

	pustis risuscitau Gesus 

	Ddu torrant a bociri poita? 

	sempri su bonu sacrificai 

	e Barabba portau a modellu 

	cun cali faci ca beni si stait 

	nanta is chi creint ca godint 

	essendi errantis imoi e inzandu 

	

	podint nai de ita dipendit 

	candu si fait bellu su prus legiu 

	

	Monni : 

	Deu no disìgiu e no furu. 

	Ma de ladronis ndi teneus una trpòpera. 

	Chi furant a is atzas e a s'internu. 

	Furant a Firenze e a Viaregiu. 

	Furant in dònnia comunu. 

	Ma chi no ddis faint sa mixina. 

	Sa cosa at a essi sèmpiri peus. 

	At a essi sèmpiri unu burdellu. 

	

	Rima. 

	Bellu de intina e lègiu de òperas. 

	Ndi teneus unu in su guvernu puru. 

	Ledda: 

	A su sensu fait appellu 

	Cun filosofia Paolo pillonca 

	A su giornalismu s'alleit 

	E dogna riga beni crea 

	In letteratura tenit pregiu 

	Puntu e virgola no scumponit 

	A su lettori lassat felici 

	Su nasciu de osilo in su comunu 

	Rima 

	Calincunu di ponit s'idea in conca 

	Aici su leggiu si creit bellu 

	Brabudu: 

	De sa sorighesa dimora 

	oi puru su mutetu si scriu 

	in unu momentu de divagu 

	narendisì puru però 

	ca po su ritardu mi scusu 

	ca no apu acutu lunis 

	e si nau in beridadi 

	ca ap'a arrispundi cun lestresa 

	de custu siguru ndi seu 

	

	ma deu de bellesa ingunis no ndi biu 

	e de onestadi prus pagu ancora 

	

	pitanu: 

	po sa fura de Proserpina 

	Cerere poniat in disgrazia 

	pustis stada ofesa 

	sa natura cun trista pena 

	pregau rimediu poniat su rei 

	Giove in mitologia 

	e a produsi totu torressit 

	sa carestia po passai 

	

	fessit a mei sen'a de grazia 

	mai ndi ponia bellesa in vetrina 

	Monni : 

	Cristu moriat in Crocefissu. 

	De spinas una corona. 

	Afiancau de lardonis duus. 

	Iat pagau unu duru prètziu. 

	Issu fiat s'unica preda. 

	Ttatau in modu arroganti. 

	Is pecaus umanus Cristu pedronis. 

	De Is americanus europeus e russus. 

	E de su mundu interu agiunti. 

	

	Rima 

	Cussus chi dd'anti sètziu in poltrona. 

	Funti ladronis meda prus de issu. 

	

	

	Ledda: 

	Cumenti tengu a usu 

	preparu beni sa mesa 

	E invitu cortesu rilasci 

	A dogna persona amiga 

	E si nemus cammorrat 

	No atturanta foras de nudda 

	Tanti bundat si do 

	cun ospitalidat accoglienti 

	Rima 

	Comenti ai cudda antiga bellesa 

	No di torrat a nasci prus 

	

	Brabudu: 

	Po sa fabrica de s'alcoa 

	a cantu nant is opinionis 

	su tempus giustu est passau 

	po nexi de is contus grussus 

	ca dus e dus at fatu tres 

	aici eus depiu ligi 

	in manera bastanti crara 

	in prus de unu cumentu 

	

	ma in su momentu de eligi cussus ladronis 

	nara si ti ses tirau agoa 

	

	pitanu: 

	Monni ndi siast persuasu 

	ca portas unu mori trotu 

	teni contu chi ses abistu 

	sa bellesa de unu ricamu 

	chi sa luxi podit'intessi 

	candu obrexit o fait brunu 

	o su xelu steddau variopintu 

	o una beridadi chi si scidi 

	o su cantu nodiu chi fiorit 

	ca non tenit edadi e ne fini 

	

	chini nò bidi a unu pram'e'nasu 

	morit cunvintu di essi biu totu 

	

	

	Monni : 

	Arrespundi mi tocat a s'apellu. 

	Po no andai a sa deriva. 

	Ca in is poèticas fainas. 

	No mi praxit a vai s'aresti. 

	Innoi discutu e no Garègiu. 

	Ddu nau chena de ofesa. 

	Guerra no si-ndi dichiarit. 

	E no si-ndi usit superònnia. 

	Ca no nc'est motivu perunu. 

	

	Rima. 

	Dònnia bellesa est sugestiva. 

	A calencunu ddi parit lègiu finas su bellu 

	Ledda: 

	Prus de unu latitanti 

	circanta in comunus 

	De ricerca faidi raddoppiu 

	Sa lei con militaris espertus 

	Ma sa mafia de pagu pregius 

	Tanti terrori ponit sciu 

	Ma ci sianta severus appellus 

	E cundannaus in dogna terresti 

	Rima 

	S'esti biu certus unus 

	Bellus e leggius in su propriu istanti 

	Brabudu: 

	Sigaus ancora custu duellu 

	sen'e lassai perunu sfrègiu 

	sen'e scriri frasi aresti 

	sen'e giudicu tropu presumiu 

	sen'e bogai fueddu grussu 

	sen'e fai binci sa pressi 

	sen'e falsidadis chi ferint 

	sen'e scadesci sa clementza 

	custus cunsilleddus si dò 

	

	Sentza di essi biu su lègiu 

	no nerint cussu est bellu 

	

	PITANU: 

	a su cantu cun umilesa 

	de sa gioventud'in is'annus 

	m'acostu ma no seu arrennesciu 

	a mi esprimi ca sa funtana 

	no m'assistit ne in bona luna 

	seu nasciu e no teng'abetu 

	cun sa fantasia gei cumbatu 

	ma po tenni perunu cumandu 

	cun is Musas finas mi primu 

	

	mi frimu,rifletu,scaresc'is afannus 

	candu agatu una sana bellesa 

	

	Monni : 

	Anti seminau terrori. 

	In Parigi po fai sorpresa. 

	Provochendi unu trambustu. 

	Chena de piedadi peruna. 

	Su terrorista no perdonat. 

	Prus de centu nd'anti motu 

	E prus de trexentus ferius so. 

	Unu disàstru anti cumbinau. 

	Ca òminis e fèminas fiant predas. 

	

	Rima. 

	Su Creau est totu una bellesa. 

	Ma medas no ddi donant su giustu valori. 

	Ledda: 

	Po chi serviziu beni presti 

	Cun su capitanu cumanda cumanda 

	Beni accappiada sa crapita 

	E sempri in ordini sa divisa 

	Ma teniat troppu pretesa 

	E agatada s'ora inopportuna 

	De mi fai girus in tundus 

	Nendi mancai callus ti bessanta 

	Rima 

	Si fessanta una precisa domanda 

	In fundus sa bellesa ita esti 

	Brabudu: 

	Sa scoberta de s'arroda 

	est stètia un'umana impresa 

	chi nd'agataus rapresentatzioni 

	in is mesopotàmicas ruinas 

	ma oi prus ancora est de agradessi 

	de candu su pneumaticu imbentànt 

	duncas cuss'imbentori si lodit 

	mancai su nòmini si siat oscuru 

	

	Epuru nant ca finas sa bellesa 

	podit essi chistioni de moda 

	pitanu: 

	cumparta si fiat sa stella 

	in celu misteriosa 

	ia Magis po depi ghiai 

	aundi nasciat su Celesti 

	s'idea sen'a de distolli 

	po oferri omagius in doda 

	de Maria e Giusep'ananti 

	pustis lompius po fortuna 

	cun oru,incenzu,e mirra s'ò 

	

	una moda chi è scandulosa 

	no ant'a bolli passai po bella 

	

	

	

	

	

	

	

	Monni : 

	Su terrorista trancuillu passillat. 

	In custu mundu pagu siguru. 

	Sèminat lutu e scunfortu. 

	Ma totus de acòrdiu ia a nai. 

	A ddus serrai in domu ntzoru. 

	Sa responsabilidadi s'assumat. 

	De su mundu in dònnia terresti. 

	Chena de perdi sa passièntzia. 

	Po bivi totus in paxi però. 

	

	Rima 

	S'aparièntzia custumat a ingannai puru. 

	No est oru totu su chi brillat. 

	Ledda: 

	No fait prus basca 

	E imoi est necessaria 

	Roba prus grai po illudi 

	Su frius po pretesa 

	E a su fogu fendi appellu 

	E chi siat beni alluttu 

	Su frius est inopportunu 

	E de du collunai creu 

	Rima 

	Si deu valutu bellesa umanitaria 

	unu bellu fudi Perlasca 

	gianni: 

	ciau a tottus cantu durad ancora 

	pitanu no alonghis tropu 

	Brabudu: 

	Asseguranta beni is pernus 

	candu sa petza poniant a coi 

	e in sa forredda sighiant a suai 

	si su fogu fiat studendisì 

	e fustigalla sica poniant 

	o arrogheddus de 'na biga 

	carrigada de s'arna maladita 

	chi carrigat finas s'arroda 

	

	Sa moda antiga in dì de oi 

	ita nd'iant a nai is modernus 

	

	pitanu: 

	sa bellesa de Quart'e suus 

	med'hat perdiu de identidadi 

	pagu sceda in s'amenu agresti 

	sa genia po s'essi scarescius 

	solu brama cun tristus esemprus 

	de arrichimentu....de colliunu 

	a fundamentu di antigus pernus 

	salvu pagus, de innia o innoi 

	chi po amori propiu s'acumpangint 

	

	oi is modernus crescius in 'edadi 

	prangint unu tempus chi no nè prùs 

	

	Monni : 

	A segundu postu arrespundu. 

	In s'argumentu chi eus allutu. 

	In s'argumentu chi eus postu in motu. 

	Speru chi m'assistat sa favella. 

	Speru de regi su biaxi. 

	Mancai sia a puntasusu. 

	Mutetus ancora si-ndi sforrit. 

	Cun is collegas de menti donosa. 

	Chi onorant su sardu terresti. 

	

	Rima. 

	Sa cosa prus bella in assolutu. 

	Est chi torrit sa paxi in totu su mundu. 

	Ledda: 

	Meravigliosa ses tui luna 

	Candu sa notti rischiaras 

	Creadura de su Rei Celesti 

	Tra is pianetas prus importantitis 

	Oras atturu a tui amirendi 

	E su coru de gioia si prenit 

	Sa notti luminendi at diri 

	luna immensa ricchesa 

	Rima 

	Sa bellesa tenit tantis caras 

	Su sciri aprendi esti una 

	Brabudu: 

	Sa mellus mexina est s'amistadi 

	e a respirai aria sana 

	a passillai a lugor'e luna 

	e assumancu in istadi atesti 

	in su mari nostu a annadai 

	a lassai suspirus e prantu 

	po chi s'allirghia in totu s'assodit 

	a no esagerai parendi sa mesa 

	ma chi no manchit su binu però 

	

	sa bellesa po cantu est umana 

	no podit durai un'eternidadi 

	pitanu: 

	Piciocus candu cantais 

	lassai a chi bentulat pruini 

	non ndi sigais is modellus 

	de su fanaticu chi si sustenit 

	cun fantasia cun boxi ingrata 

	lassaiddus a curri ajò 

	sa poesia è donu Celesti 

	de antiga e distinta eleganza 

	cunfrontu, non brutali sfida 

	rima 

	Sa sustanza non tenit fini 

	sa vida è fata po bellus pensais 

	pitanu: 

	selliu 

	Monni : 

	Est ora de serrai sa valìgia. 

	E a s'utimu mutetu arrespundu. 

	Passai unu Natali serenu. 

	Ca sa Santa fidi si sustenit. 

	Abetendi a nasci su Rei Dòmimi. 

	Saludu a totus a fini de gara. 

	Torru gtátzias po m'essi invita. 

	A custu poeticu ateneu. 

	

	Rima 

	Su neu in cara ddu tenit su mundu. 

	Incuinau de s'òmini prenu de ingordigia. 

	

	Passai bonas festas. 

	Atras botta. 

	Ledda: 

	Si tocat a seliai 

	Ledda su saludu esterna 

	Po imoi acabu de scriri 

	E a ipocreni prus no bussa 

	Su saludu a totus si cuncepit 

	È po ki su seliu no s'impruinit 

	De internet in su condomini 

	No si usit peruna pretesa 

	Rima 

	Bellesa ki finit e cussa eterna 

	S'omini depit sciri aprezai 

	Ledda: 

	Gratzias a totus e passai bonas festas 

	Ledda: 

	Gratzias amigus e passai 

	Bonas festas 

	Ledda: 

	Gratzias amigus e passai 

	Bonas festas 

	Brabudu: 

	Scusendimì po sa longa sosta 

	m'est doveri a saludai 

	sen'e scriri frasi oscura 

	chi sa rima sceti dd'acotzat 

	arrengrantziendisì po sa cumpangia 

	chi m'eis a perdonai creu 

	si seu stètiu tropu audaci 

	o finas atriviu atesti 

	in custu virtuali contra e bò 

	

	No nc'est neu chi potzat guastai 

	sa faci pulia de sa cultura nosta 

	Brabudu: 

	Gratzias a totus a sa prossima 

	pitanu: 

	sa bellesa è ind'una risposta 

	de millenariu in su cantu tesoru 

	tui cantori s'egoismu aterra 

	sendi veru no fatzas parti rotza 

	beni esalta motivus pretziaus 

	no ti coronant certas bascesas 

	ma su sentimentu de nodia traci 

	no su cantu profanu chi mai 

	nos'hat potziu intuxi fortuna 

	

	cund'una faci pongaus forza e coru 

	po onorai is bellesas de sa terra nosta 

	pitanu: 

	sa bellesa è ind'una risposta 

	de millenariu in su cantu tesoru 

	tui cantori s'egoismu aterra 

	sendi veru no fatzas parti rotza 

	beni esalta motivus pretziaus 

	no ti coronant certas bascesas 

	ma su sentimentu de nodia traci 

	no su cantu profanu chi mai 

	nos'hat potziu intuxi fortuna 

	

	cund'una faci pongaus forza e coru 

	po onorai is bellesas de sa terra nosta 


